Laat God se magtige teenwoordigheid sigbaar word! 

Numeri 13:26 – 14:42 (14:10)
Ek wil u vertel van 'n man wat op 'n vergadering was...

· ...en 'n voorstel gemaak het;

· ...'n voorstel wat hy geweet het voorspoed en sekurieit vir almal gaan bring;

· ...hy het geweet waarvan hy praat – want hy het vooraf baie deeglike ondersoek ingestel;

· ...hy het ook geweet sy voorstel is haalbaar.

En toe kom die res van die vergadering – en stem hom uit.

Hy motiveer sy saak...

...maar hulle begin 'n magsblok teen hom vorm.
· Hulle begin toe slegte gerugte versprei om hierdie man se saak soos 'n dom argument te laat klink.
· Hulle verdraai en oordryf die feite.

· Hulle sweep die meerderheid op en stem hulle negatief en daar ontstaan 'n massa klaery.

· Hulle gebruik sentimentele redenasies.

· Hierdie man ontvang selfs doodsdreigemente!

Wat doen hierdie man?

Hy kan of sê: 
Laat ek maar aanvaar ek is uitgestem! 
Ek is ver in die minderheid! 
Ek sal nooit slaag teen hierdie klomp nie! 
Ek is moeg vir baklei!

Ek gaan maar handoek ingooi en die hele saak laat vaar!

Of: 
Hy kan doodeenvoudig deurdruk – aanhou – totdat hy slaag;
en hom nie laat afsit deur 'n klomp negatiewe mense nie.

Watter van hierdie twee reaksies pas by u?

Anders gestel:

Hie kry mens dit reg om te kan deurdruk – en jou nie te laat afsit nie?

Weet u, hierdie storie het werklik plaasgevind...

...ek het dit net so bietjie aangepas.

Die werklike storie is bietjie anders ingekleur.

Kom ons lees dit uit Numeri 13:26   Die verkenners het toe by Moses en Aäron en die hele vergadering van die Israeliete by Kades in die Paranwoestyn aangekom. Daar het hulle aan Moses-hulle en aan die hele vergadering verslag gedoen en vir hulle die vrugte van die land gewys. 27  Hulle het aan Moses gerapporteer en gesê: “Ons het in die land gekom waarheen u ons gestuur het. Dit loop oor van melk en heuning, en hier is van sy vrugte. 28  Maar die mense wat in die land woon, is sterk, en die stede is versterk en baie groot. Ons het ook die nasate van Enak daar gesien. 29  Die Amalekiete woon in die Suidland, die Hetiete, Jebusiete en Amoriete in die Bergwêreld, en die Kanaäniete by die see en langs die Jordaan.” 30  Kaleb het egter die manne wat met Moses praat, stilgemaak en gesê: “Ons moet beslis optrek en die land in besit neem, want ons kán dit doen.” 31  Maar die manne wat saam met hom gegaan het, het gesê: “Nee, ons kan nie teen daardie mense optrek nie, want hulle is sterker as ons.” 32  Die manne het toe ‘n slegte gerug onder die Israeliete versprei oor die land wat hulle verken het. Hulle het gesê: “Die land wat ons gaan verken het, is ‘n land wat die lewe vir sy inwoners onmoontlik maak, en die mense wat ons daarin gesien het, is almal baie groot. 33  Ons het daar ook die reuse gesien. Die Enakiete stam van hulle af. Ons was soos sprinkane in ons eie oë, en so was ons ook in hulle oë.”

Numeri 14:1 Daardie nag het die hele volksvergadering aanhoudend gekla. 2  Al die Israeliete was in verset teen Moses en Aäron, en die hele vergadering het vir hulle gesê: “As ons maar in Egipte of in hierdie woestyn gesterf het! 3  Waarom het die Here ons na hierdie land toe gebring? Net om doodgemaak te word? Ons vrouens en kinders sal krygsgevangenes word. Is dit nie vir ons beter om na Egipte toe terug te gaan nie?” 4  Hulle het toe vir mekaar gesê: “Kom ons kies ‘n leier en gaan terug Egipte toe!”

    5 Moses en Aäron het toe voor die hele vergadering van Israeliete wat daar saam was, op hulle knieë geval. 6  Ook het Josua seun van Nun, en Kaleb seun van Jefunne, manne wat saam die land verken het, hulle klere geskeur, 7  en vir die hele vergadering Israeliete gesê: “Die land wat ons gaan verken het, is ‘n buitengewoon goeie land. 8  As die Here ons goedgesind is, sal Hy ons na hierdie land toe bring en dit aan ons gee, ‘n land wat oorloop van melk en heuning. 9  Julle moet net nie teen die Here in opstand kom nie. Moet ook nie vir die mense van die land bang wees nie, want ons sal hulle maklik verslaan. Hulle gode sal hulle nie kan beskerm nie. Die Here is by ons. Moenie vir hulle bang wees nie!” 10  Maar die hele vergadering het gedreig om vir Josua en Kaleb met klippe dood te gooi. Toe het die magtige teenwoordigheid van die Here by die tent van ontmoeting vir al die Israeliete sigbaar geword.
    11 Die Here het vir Moses gesê: “Hoe lank sal hierdie volk my almag bly onderskat? Hoe lank sal hulle weier om op My te vertrou ten spyte van al die wonders wat Ek onder hulle gedoen het?... 12  Ek gaan hulle tref met die pes en hulle uitroei, en dan sal Ek jou ‘n  volk maak, groter en sterker as hulle!” 13  (14:13–14:14) Maar Moses het vir die Here gesê: “Die Egiptenaars sal dit hoor en dit vir die inwoners van hierdie land vertel. Dit is tog U wat hierdie volk deur u mag uit Egipte laat wegtrek het, en die inwoners van hierdie land het reeds gehoor dat U, Here, onder hierdie volk is, dat U duidelik waarneembaar verskyn het, dat u wolk oor hulle is, en dat U bedags in ‘n wolkkolom en snags in ‘n vuurkolom voor hulle uit gaan. 14  15  As U hierdie volk soos een man om die lewe bring, sal die nasies wat van u dade gehoor het, sê: 16  ‘Die Here was nie in staat om hierdie volk in te bring in die land wat Hy met ‘n eed aan hulle beloof het nie, daarom het Hy hulle in die woestyn omgebring.’ 17  “Laat u groot mag nou bekend word, Here, soos U gesê het: 18  ‘Ek, die Here, is lankmoedig en vol liefde; Ek vergewe ongeregtigheid en oortreding, maar Ek spreek niemand sonder meer vry nie. Ek reken kinders die sondes van vaders toe selfs tot in die derde en vierde geslag.’ 19  Vergewe dan tog die sonde van hierdie volk in u groot liefde, soos U hulle van Egipte af tot hiertoe vergewe het!”

    20 Toe het die Here geantwoord: “Ek vergewe hulle, soos jy gevra het. 21  Nogtans, so seker as Ek leef en die hele aarde vol sal word van my magtige teenwoordigheid, 22  nie een van die manne wat my mag en die wonders wat Ek in Egipte en in die woestyn gedoen het, gesien het, en wat My nou oor en oor getart het en nie na my woorde geluister het nie, 23  sal die land wat Ek met ‘n eed aan hulle voorvaders beloof het, sien nie.....23 Nie een van hulle wat My geminag het, sal die land sien nie. 24  Maar omdat my dienaar Kaleb ‘n ander gesindheid het en My getrou gevolg het, sal Ek hom inbring in die land wat hy gaan verken het, en sy nageslag sal dit besit. 
36 Die manne vir wie Moses gestuur het om die land te verken en wat ná hulle terugkoms die hele volk teen Moses in verset laat kom het deur die slegte gerug oor die land te versprei, 37  almal wat vir die slegte gerug oor die land verantwoordelik was, het gesterwe deur ‘n plaag wat deur die Here gestuur is. 38  Van die manne wat die land gaan verken het, het net Josua seun van Nun, en Kaleb seun van Jefunne bly lewe. 39  Toe Moses vir al die Israeliete sê wat die Here gesê het, het die volk begin kerm en huil. 40  Hulle het toe die oggend vroeg klaargemaak en na die hoë Bergland toe begin trek. “Ons was verkeerd, ”het hulle gesê, “ons wil nou optrek na die plek toe wat die Here beloof het.” 41  Maar Moses het gesê: “Waarom oortree julle die bevel van die Here? Julle sal nie die land verower nie. 42  Moenie gaan nie, want die Here is nie by julle nie.
Dit was nie net een man wat teen die massa gestaan het nie – maar vier:

Kaleb en nog drie mense: Josua, Moses en Aäron.
En wat het hierdie vier gedoen – in die werklike  storie?

Het hulle maar gaan lê – of het hulle deurgedruk?

Hulle het deurgedruk!

Hoe het hulle dit reggekry?

...en hoe kry ons dit reg om deur te druk en nie te gaan lê nie?

Hoe kry ons dit reg om tipe mense te wees wat ons deur niks laat afsit nie?

Meer nog: 

Hoe kry mens dit reg om nie net jou argument te wen nie...
...maar om die massa te oortuig en oor te heel – sodat hulle met jou saamgaan?

Kom ons kyk:

Hoe het Josua en Kaleb te werk gegaan?
Hier lê die groot geheim:

En dit is:

Hulle het baie seker gemaak hulle hele argument gaan oor God se saak en nie oor hulle saak nie!
Dit was nie hulle argument wat gewen het nie...

...dit was God se argument wat gewen het! 
En dit oomblik as dit waar is...
...dan is jy in die meerderheid – want God is aan jou kant.

Vier mens teen honderde duisende Israeliete...

...maar hierdie vier was 'n meerderheid. 

Hoe kon hulle so oortuig wees?

Hulle het nie geraai nie – hulle het dit geweet...

...hulle het dit uit God se mond gehoor: 

– want kyk hoe het die Here die opdrag gegee:

Num 13:2  “Stuur manne om Kanaän, wat Ek aan die Israeliete sal gee, te verken...
Nou is ons by die groot les:
By die kern van die saak:

Hoe kry mens dit reg om deur te druk – selfs al is jy ver in die minderheid?

Hoe kry mens dit reg om jou nie deur 'n massa mense te laat afsit nie?

Ons dink: mens kry dit reg wanneer jy oortuig is jou saak is reg!

NEE: mens kry dit reg wanneer jou saak eintlik God se saak is.

Dan dryf jy nie meer jou saak nie...
...maar God se saak!

En dan is fit nie meer JY wat die saak dryf nie...

...maar God wat die saak dryf – al gebruik hy jou as sy instrument!

En dan kan jy weet: God staan agter jou – want God staan altyd agter SY saak!

...en dit maak dat jy eenvoudig nie bang is nie
Kom ek vra jou:

Is jy iemand wat daarvan hou om jou saak te wil dryf?

Dan gaan jy agterkom jy baie keer nie slaag nie;

...en as jy slaag gaan jy sit met 'n hele klomp spanning en ongelukkigheid

Of is jy iemand wat daarvan hou om God se saak te dryf?

Wat is die verskil?

Ek wil vir u drie duidelike verskille wys....
...tussen hierdie vier mans wat vasgestaan het;

...en die massa mense wat bang geword het.

Die EERSTE VERSKIL is:

Die massa mense het dinge gesien soos wat dit in hulle eie oë lyk.

Dit was tipies van die tien spioene:
Hoe het hulle na die land Kanaän gekyk?

Dit staan in 13:33 – waar hulle self sê:

 Ons het daar ook die reuse gesien. Die Enakiete stam van hulle af. Ons was soos sprinkane in ons eie oë, en so was ons ook in hulle oë.”
Hulle kyk met menslike oë na die land.
Hoe kyk Josua en Kaleb?

Kyk hoe anders sien hulle die land. – 14:9:

Moet nie vir die mense van die land bang wees nie, want ons sal hulle maklik verslaan. Hulle gode sal hulle nie kan beskerm nie. Die Here is by ons. Moenie vir hulle bang wees nie!
Wat gebeur hier?
Twee groepe mense wat na presies dieselfde land gaan kyk.

Hulle sien presies dieselfde omstandighede.

Josua en Kaleb het nie na 'n ander land gaan kyk nie.
Hulle het ook die reuse gesien – en die versterkte stede.
Maar tog sien hulle twee verskillende prentjies.

Hoekom?

Die groot groep sien dinge soos wat dit in hulle eie oë lyk...

...terwyl die ander twee dinge sien soos dit deur God se oë lyk.

Wat is die verskil?

Josua en Kaleb sien nie net 'n land met sterk stede en groot mense nie...
...dit sien hulle wel – maar dis nie al wat hulle sien nie.

Hulle kyk verder – en sien 'n baie groter God – wat bo-oor alles staan.
En as mens so kyk – dan sien mens die volle prentjie...

...en eers as mens die volle prentjie sien,

...verdryf dit jou bangheid – en onsekerheid – en negatiwiteit!

Kyk jy deur menslike oë – of kyk jy deur God se oë?

Hoe jy kyk na jou omstandighede...

...gaan van jou 'n lafaard maak,

...of 'n vasbyter.
Die punt is: God is daar! God is in jou omstandighede – bokant jou omstandighede!

...moet net nie daarvoor blind wees nie.  

Dit is presies wat gebeur het in daardie vergadering waar hulle geargumenteer het oor die saak:

God was daar teenwoordig – maar die groot massa het dit nie gesien nie;
Tot op 'n punt – toe kom die ommekeer.

Luister na vers 10:

Toe het die magtige teenwoordigheid van die Here by die tent van ontmoeting vir al die Israeliete sigbaar geword.
Toe sien die massa wat die ander vier nog die heel tyd gesien het!
En toe verander hulle gesindheid.

Toe wil hulle saamgaan – maar dit was te laat – die Here het hulle nie toegelaat nie.

Die TWEEDE VERSKIL staan in vers 24:
24 Maar omdat my dienaar Kaleb ‘n ander gesindheid het...
Letterlik staan daar: Omdat my dienaar Kaleb 'n ander gees het...
Wat is hierdie ander gees?
Hy het God vertrou!
En Hy het God gevolg – in hierdie nuwe land in waarheen God hulle gelei het.

Omdat hulle God vertrou en gevolg het, het hulle 'n bo-menslike moed gehad...

...sodat hulle vir niks terug gedeins het nie.

Hulle het vir die volk gesê: 
Ons moet beslis optrek en die land in besit neem – want ons kan dit doen!  

Hulle sê: 
Julle moet nie vir die mense van die land bang wees nie. Die Here is by ons!
DIT is wat 'n ander gees beteken!

Jy is bewus van God wat teenwoordig is!
Jy is bewus van God se almag – en trou – dat Hy doen wat Hy belowe!

Jy maak God deel van die prentjie wat jy sien:
Bokant alles – al lyk dit hoe groot – sien jy 'n groter God!

Die DERDE VERSKIL:

Hierdie nuwe gees gee nog iets aan jou:
En dit moet u baie goed besef!

Hierdie innerlike krag en moedigheid en deursettingsvermoë wat die Here jou gee,
...gaan hand aan hand met 'n empatie vir mense om jou.

Hierdie selfde massa wat vir Josua en Kaleb met klippe wou doodgooi...

...vir hulle tree Moses nou in – en smeek namens hulle om vergewing...

..en pleit dat die Here hulle nie sal doodmaak nie.

En die Here vergewe hulle – soos Moses gepleit het.

As mens 'n ander gees het, verdwyn sekere dinge in jou denke en optrede:

Dinge wat dan verdwyn is 'n houding van: 

· dis ons teen hulle!

· En ons moet ten alle koste wen;

· Ons moet hulle planne kanselleer;

· En ons moet hulle uitskakel as 'n faktor.

Dis wat die massa gedoen het:

Dit was tipies hulle houding - hulle het begin vuilspeel:
· Begin slegte gerugte versprei;
· Begin klippe optel om te gooi;

· Begin mekaar onderling opsweep.
Hoekom? – want God is nêrens deel van die prentjie wat hulle sien nie.
Ten slotte:
Hoe kry mens dit reg om deur te druk – selfs al staan daar 'n Massa mense teen jou op?

Mens kry dit reg wanneer jy weet jou saak is eintlik God se saak
Dan – wanneer dit vir almal duidelik word – dan word God se magtige teenwoordigheid sigbaar – vir almal.
Deur jou optrede, maak jy God se magtige teenwoordigheid – sigbaar – of dalk onsigbaar?

[Kom ons bely nou ons geloof in die God van ons vertroue]
*******************************

